Афәрин, Сираҗетдин!
(Пьеса)
(Г. Камалның “Банкрот” әсәренә ияреп язылды)

Сираҗетдин (пьесада Сираҗи дип бирелә) – “Банкрот” комедиясенең герое. 
Гөлсылу – Гөлҗиһанны аергач алган хатыны, яшь, чибәр. 
Сираҗи-2 – Сираҗиның икенче “Мин”е, эчке дөньясы, уйлары. 
Нәгыймә – им-томчы карчык. 
Гайникамал – асрау кыз.
1 нче күренеш
20 нче гасыр башы. Сираҗетдин Туктагаевның фатиры. Гөлсылу көзге каршында бизәнә. 
Гөлсылу. Гайникамал, Гайникамал, дим.
Гайникамал. Мин монда, абыстай.
Гөлсылу (кабынып). Нинди абыстай ул тагын? Хуҗабикә, диген, юньсез. Бар, бай абзыеңны бирегә чакыр.

Гайникамал. Хәзер чакырам, абыс... хуҗабикә. (Чыга. Сираҗи керә.)
Сираҗи. Нәрсә бар, Сылуым? Мәкәрҗә ярминкәсенә ашыгуымны беләсең бит. Әйт сүзеңне тизрәк.
Гөлсылу (иркә тавыш белән). Беләм, җаным. Сәлим бай хатыны Гөлҗамалны да алып бара икән. Минем дә барасым килә.
Сираҗи. Юкны сөйләмә. Мин анда уйнарга бармыйм. (Зур кесә сәгате чыгарып карый.) Кара, синең белән сөйләшеп торып, банкка соңга калам икән ич.
Гөлсылу. Парахутың кайчан китә?

Сираҗи. Кич белән. Минем күлмәк-ыштаннарны тыктыңмы?
Гөлсылу (үпкәләвен сиздереп). Гайникамал тыккандыр.

Сираҗи (йомшарып). Җә, ярый, үпкәләмә, үпкә ашатырлар үзеңә. Сиңа нәрсә алып кайтыйм?

Гөлсылу (борылып). Миңа ефәк күлмәклек, алтын беләзек алып кайт. Кешелеккә кия торган туфлием дә аякны кыра. Теге зәңгәр күлмәгемә көмеш брошка бик килешер иде. Тагы-ы-ын...
Сираҗи (бүлдереп). Җә, җитәр, вакыт калса, барын да алырмын. Банкка соңга калам. (Чыга.)

Нәгыймә карчык керә. 
Нәгыймә (җилпәзә белән җилләнеп). Уф, көчкә килеп җиттем. Сираҗетдин Мәкәрҗәгә китә дигәнннәр иде. И, череп тә баеды инде. Банкрутка чыккач, зур таш пулат салдырды. Гөлҗиһанны дөбердәтеп куып чыгарды да яп-яшь кызга өйләнде. Машинада гына җилдерәләр.Түлке Гөлсылу Гөлҗиһан түгел инде. Бик саран. Тамыр кайнатырга да кушмый. Ярар, ходайдан вакыт җиткәч, барыбер миңа ялынычы төшми калмас. Тамыр төнәтмәсенә бер ияләшкәч, атна саен ясатыр, Алла теләсә. Мине имче Нәгыймә, диләр. Бәй, кайда соң болар? Элегрәк, Мәскәүгә барган саен, илле тиеннән дә ким таммый иде сәдака. Моңарчы бик ипле булды Сираҗетдин. Берәү дә күренми, әллә соңга калдыммы соң, ходаем? (Саквояж тоткан Сираҗи керә.)
Сираҗи. Исән-саумы, Нәгыймә абыстай.

Нәгыймә. Саулык шәптән түгел әле, Сираҗетдин. Сиңа юл догасы укырга дип, көчкә килеп җиттем.

Сираҗи. Укы, Нәгыймә абыстай, укы. (Тегесе укый, дога кылалар.) Сиңа хәерем бар иде, ал әле. (Хәер бирә.) Гөлсылуга күз-колак булырсың, Нәгыймә абыстай. Үзе генә Бакыр бабай бакчасына да, базарга да йөрмәсен. Кара аны, Нәгыймә абыстай. Җавабын синнән сорармын. 
Нәгыймә. Ярар соң, Сираҗетдин. (Сираҗи чыга.) Бер сум көмеш биргән бит. (Тешләп карый.) Гөлсылуга күз-колак булырга кушты, шуңа юмартланган инде. Менә бит, бирәм дигән колына... (Гөлсылу керә.)
Гөлсылу. Син дә килеп җиткәнсең икән. Сәдака дигәндә, Себергә китәргә дә риза син, Нәгыймә абыстай.

Нәгыймә. Алай каты кыланма син, килен. Миннән зыян күрмәссең әле. Мин ясаган тамыр төнәтмәләрен эчеп, гел көлеп кенә йөрерсең. Мә, эчеп кара әле. (Кечкенә шешә бирә.)
Гөлсылу (эчеп карый). Кара, шәп нәрсә күренә бу, оетып та җибәрде. Иртәгә алып килерсең.

Нәгыймә. Аны ясау өчен бераз акча кирәк, килен. Сырасы-мазары, дигәндәй.

Гөлсылу. Мә, ал. Калганын иртәгә бирермен. Кара әле, Нәгыймә абыстай, минем белән Бакыр бабай бакчасына барасың киләме? Озатучым булып.

Нәгыймә. Барам, ник бармаска, күңел ачып та кайтырмын бераз.

Гөлсылу. Тик Сираҗи белмәсен. Мин сине буш итмәм. (Чыга.)
Нәгыймә. Белмәс, белмәс. Серне тишәргә мин җүләрме әллә. Ике яклап та тамып торса, эчне төртеп тишмәс әле. Ярый, аш өенә төшим. Килгән-килгән чәй эчеп китим. Гөлҗиһан барында рәхәтләнеп кунак була торган идем дә. Бу саранрак шул. Әйдә, чәй эчеп кит, дисә, кимерелмәс иде әле. (Чыга.) 
2 нче күренеш
Сираҗи керә.

Сираҗи. Банкта эшне бетердем. Ярминкәдән кызыл мал төяп кайтсам, тагын бер кибет ачып җибәрермен. Тимерне кызуында сугарга кирәк. Байлык арта артуын, тик күңел башканы тели. Элегрәк ун сум керем керсә дә, шатлык була иде. Хәзер анысына да артык ис китми. Башкача яшисе иде, тик ничек? Үзебезнең бистәдә бер мәчет төзергә уйлап торам да... 

Янына Сираҗи-2 килеп баса.

Сираҗи-2. Дөрес уйлыйсың, югыйсә башка татар байларыннан оят. Аларның кайберләре мәктәпләр ачтырды, гәҗит-журнал чыгарырга ярдәм итүчеләре дә бар. 

Сираҗи. Тагын кайдан килеп чыктың инде? Син әйтмәсәң дә, шулайрак уйлый башлаган идем.

Сираҗи-2. Мәкәрҗәгә барам, дисең, ә?

Сираҗи. Берәр нәрсә уйлый башласам, киләсең дә җитәсең. Ник минем эшкә тыгыласың, кем соң син ул кадәр? 
Сираҗи-2. Оныттыңмыни? Мин – ул син. Мин – синең икенче яртың. Мине син үзең барлыкка китердең. Банкрутлыкка чыкканнан бирле, башыңда ике төрле уй синең. Син бер төрле уйласаң, мин синең икенче төрле уең.
Сираҗи. Үзем дә аптырыйм. Элек башымда байлык туплау уе гына иде.

Сираҗи-2. Кеше үзгәрми тормый. Синең дә уйларың үзгәрде. 
Сираҗи. Соңгы вакытларда башка әллә нинди уйлар килә шул.

Сираҗи-2. Мәчет салырга телисең, шул турыда уйлыйсың. Уйлыйсы да юк, тот та эшлә. Алдап-йолдап, банкрут булдың, йөз дә сигез мең акчаң янга калды. Баедың. Урыс баеса, чиркәү сала, татар баеса, хатын ала, диләр. Син дә сал үзебезнең бистәдә шәп мәчет. Халык рәхмәт әйтер үзеңә. 

Сираҗи. Гөнаһларың кимер, савабың артыр, дисеңме? 

Сираҗи-2. Дөрес. Син шуны белә торып, хатының бар өстенә икенчене алдың. Нәрсәсе ярамый иде Гөлҗиһанның?
Сираҗи. Акча югалтуны белгәч, мине кайгыртасы урында, югалган акчалар өчен кайгырды. Ул мине түгел, акчаларымны гына яратты. Аңа плюш пәрдәләр, матур киемнәр генә кирәк иде.
Сираҗи-2. Хәзер ни үзгәрде соң? Гөлсылуга да син кирәк түгел. Аңа да байлык кына кирәк. Гөлҗиһаның күзеңә генә карап тора иде, бусы үзен генә кайгырта. (Саквояжга күрсәтеп.) Бер саквояж тотып чыгып китәсең ич. Гөлҗиһаның бер атналык ризык төяп җибәрә иде. Ә бусы нәрсә әзерләде?
Сираҗи. Син дә каныма тоз салма әле. Ашарга-мазар алмыйм, парахутта ресторан бар, шунда капкалармын. 
Сираҗи-2. Бик алыр идең дә, сиңа аны әзерләп бирүче юк. Аңладыңмы инде? 

Сираҗи. Гөлсылу мине ярата. Минем өчен үлеп тора.

Сираҗи-2 (көлә). Ярата? Син китүгә үк, акчаңны туздырып, күңел ачып яши башлаячак. 

Сираҗи. Мин мәҗлес җыярга үзем рөхсәт иттем.

Сираҗи-2. Җыймый ул мәҗлес. Саран синең бу хатының. Акчаңны башкача башка урында туздырыр. Гомереңне алданып үткәрмә. Аерып җибәр син аны.

Сираҗи. Мин хатынсыз ничек яшәрмен?

Сираҗи-2. Бала табарга да теләмәгән хатын ник кирәк сиңа? Синең үз байлыгыңны калдырырлык улың да, кызың да юк ич. 

Сираҗи. Әйе, анысын дөрес әйтәсең. Гөлҗиһан да кысыр булды. Күпме яшәп, Гөлсылу да бала турында авыз ачмый. Сүз кушсаң, чыга да китә.
Сираҗи-2. Син үзең дә гаепле. Шулкадәр байлыгың була торып, берәр ятим асрый алмыйсыңмы әллә?

Сираҗи. ... Ятим бала асрасаң, авызың-борының кан булыр, ди халык.
Сираҗи-2. Син дә ятим идең. Мин хәтерлим әле, юка бишмәт киеп, калтыранып йөри идең. Ерак туганың ачка үләргә ирек бирмәде: кибетенә эшкә алды. Приказчикларның йомышчысы итеп куйды.

Сираҗи. Мин үзем дә аякка басарга тырыштым. Көнне төнгә ялгап эшләдем, ну теләгемә ирештем.

Сираҗи-2. Баедым, димәкче буласыңмы? Приказчиклар күрмәгәндә күпме акча чәлдерә идең? Кибетче ярдәмчесе итеп куйдылар үзеңне. Шул чакта бай абзаңның малын итәк астыннан шудырып та шактый акча эшләдең. Тора-бара үзең дә кибет тота башладың. Әнә хәзер ничек баеп киттең? Тик барын да оныттың, ятимнәргә ярдәм итеп яшәсәң, әҗере кайтыр иде. ( Тавышлар ишетелә.) Әнә хатының керә. Парахутта сөйләшеп бетерербез. (Чыга.)
Гөлсылу. Сиңа әйтәм, Мәкәрҗәдә озак торырсың микән?

Сираҗи. Эшне бетермичә кайтып булмас. Ник сорыйсың?

Гөлсылу. Болай гына. Синсез күңелсез булыр инде.
Сираҗи. Булмас. Әнә Гөлҗамал абыстай янына барып, гарәпчәңне ныгыта тор. Аскы катта бер бүлмә буш тора, шунда бала-чага укытырсың. 

Гөлсылу. Кит әле, ни сөйлисең син? Мин, абыстай булып, кеше балалары укытыр өчен кияүгә чыкмадым.
Сираҗи. Үзебезнекеләр дә булыр әле, соңыннан шуларны укытырсың. Абыстай сине күп нәрсәгә өйрәтер.

Гөлсылу (читкә). Синнән бала табып, аны карап интегергә җүләрмени мин.

Сираҗи (сәгатен карый). “Меркурий” парахуты китәргә күп калмаган икән. Ярый, җаным, мин китәм инде, хуш. Тәртипле генә торыгыз. (Чыга.)

Гөлсылу. Хуш, Сираҗетдин. (Ишеккә кадәр озата.) Тәртипле генә тор, дигән була картлач. Яшь гомеремне заяга үткәрәм, ди, көт. 
Гөлсылу. Гайникамал, син кайда?

Гайникамал. Монда абыс... әй лә, хуҗабикә. 

Гөлсылу. Мин Туган апаларга барам, бәлки, кунып та калырмын. Өйне кара. 
Гайникамал. Бәй, абзый Мәкәрҗәгә китте ич. Туган-тумачаны җыеп, табын уздырмыйбызмыни?
Гөлсылу. Син нәрсә, Гөлҗиһан кебек җүләр дип белдеңме әллә мине? Аларны ашатып-эчертеп ятарга башыма тай типмәгән әле.

Гайникамал. Абзый күп итеп акча калдырды ич.

Гөлсылу. Күп белмә. Ул акчага урын табармын мин. Бар, эшеңдә бул. (Чыга.)
3 нче күренеш
Гәҗит тотып, Сираҗи каютага керә. Аңа Сираҗи-2 ияргән.
Сираҗи. “Вакыт” гәҗите. Элегрәк мондый гәҗитләрне уку түгел, кулга да тотмый идем. Бар укыганым сәүдәгәрләр турында иде. 

Сираҗи-2. Шәп ич, ә. Ырынбур бае Гани Хөсәеновны күрербез дип кем уйлаган. Менә кемнән үрнәк алырга кирәк безгә.
Сираҗи. Ул Ауропа илләре белән дә эш йөртә икән ич.

Сираҗи-2. Татар милләте бай да, укымышлы да булырга тиеш, ди. Кара син аны,ә.

Сираҗи. Безнең янда утыручы кара фикерле юан бай бер дә яратмады аның сүзләрен. Бар кеше дә укымышлы булса, безгә кем эшләр, ди.
Сираҗи-2. Гани байның энесе бик тиз томалады аның авызын. Укымышлы милләтнең генә киләчәге була, акча саный белү генә җитми, дигәч тынды теге. 

Сираҗи. Юан байның күршесе ни диде әле?

Сираҗи-2. Халык турында дәүләт кайгыртсын. Ник әле мин хәләл акчама мажик баласын укытырга тиеш, диде. 

Сираҗи. Аллага шөкер, Гани бай парахуттагыларга барын да төшендереп бирде. Миңа Хөсәеновның сүзләре бик тә ошады. 
Сираҗи-2. Гани бай шәп әйтте. Безгә патша дәүләте мәктәпләр, мәдрәсәләр салырга беркайчан да булышмады һәм булышырга уйламый да. Сез йөри торган мәчет-мәдрәсәләрне алдынгы карашлы байлар салдырган. Татар милләтенең киләчәге турында уйлаган һәр бай аз-маз гына өлеш кертсә дә, безнең халык бик тиз күтәрелеп китәчәк, дигәч, тегеләр чыгып ук киттеләр. 

Сираҗи. Элек мин үзем дә кара фикерле идем. Бүген күзем ачыла башлады сыман. Мә, Гани бай биргән бу гәҗиттә ниләр язганнар икән? Укы әле.

Сираҗи-2 (укый). Алтын приискасы хуҗалары Закир һәм Шакир Рәмиевләр мәдрәсәсен бетергән яшьләр Истанбулда укуларын дәвам итәчәкләр. Аларның барлык чыгымнарын Рәмиевләр үз өсләренә алдылар. 
Сираҗи. Минем ул байлар турында ишеткәнем бар иде. Алар үзләре яшәгән һәр җирдә мәктәпләр төзиләр икән, хатыннары да кызлар өчен мәктәпләр салдыралар, ди. Дөресме?
Сираҗи-2. Дөрес, дөрес. “Вакыт” гәҗите белән “Шура” журналы да алар акчасына чыга. Бар эшләгәннәре милләт өчен.

Сираҗи. Үзебезнең Казанда да бар инде андый байлар. Без алар кебек үк булдыра алмабыз шул.

Сираҗи-2. Син курыкма, әздән башла. Иң элек мәчет салдыр, авылдан килгән ярлы балаларын укытырга булыш. 

Сираҗи. Гөлсылу каршы төшәчәк. Минем яшь хатын белән яшәвемне онытма. Берәр нәрсә аныңча булмаса, китү белән куркыта башлый.
Сираҗи-2. Китсен. Ул надан хатын сиңа барыбер рәхәт күрсәтмәячәк. Бар тапканыңны җилгә очырырга гына тора. Ичмасам, халыкка файдалы эшкә тотарсың артык акчаңны. Исемеңне менә шундый гәҗитләргә язарлар. Сине бар татар дөньясы белер.

Сираҗи. Шулай дисеңме?

Сираҗи-2. Мин сиңа гади генә бистә кызын табып бирермен. Чиста күңеллене, сине хөрмәт итә торганны. Уйла.

4 нче күренеш
Сираҗи өе. Гайникамал өй җыештырып йөри.

Гайникамал. Бүген бай абзый Мәкәрҗәдән кайта. Гөлсылу абыстай иртәдән бирле турсаеп йөри. Бигрәк тиз кайтты, рәхәтләнеп ял да итә алмадым, ди. Нинди ял инде аңа? Болай да көн туды исә, машинага утыра да чыгып чаба. Бай абзыйның шуферы да туеп бетте инде. Кайтмыйча да калыштырды әле. Туган апаларда кундым, дигән була. Белмиләр ди аның кайда йөргәнен. Сираҗи бай кызганыч. (Гөлсылу керә.)
Гөлсылу. Җыештырып бетер дә аш әзерләүчегә булышырсың.

Гайникамал. Ярый, хуҗабикә.

Гөлсылу. Кара әле, Сираҗи сораштыра башласа, артыгын сөйләп ташлама. Авызыңны үлчәп ач, югыйсә эштән куармын. Барыр җирең юклыгын онытма.
Гайникамал. Хуҗабикә, син Нәгыймә карчыкка да әйт. Аның теле бер дә тик тормый. Беркөнне син югында килде дә икенче асраудан сораштырып торды. Мин тыңлап тормадым, вакытым юк иде. Әнә үзе дә килеп җитте бугай. (Гайникамал чыга.)
Гөлсылу. Җен карчыгы, тыгылмаган җире юк. Аның авызын акча белән томаласам гына инде. Сираҗи тикшереп торырга кушкандыр әле. Шул, шул. Ну, байлыгын кулыма төшерсәм, бер генә көн дә тормас идем. Япь-яшь көемә әниләр кушканга гына чыктым шул. Таш пулатта яшәрсең, машинада гына йөрерсең, имеш. Шуңа кызыктым. (Нәгыймә керә.)
Нәгыймә. Исәннәрмесез? Бу араларда күренмәдең, авырмагансыңдыр бит? 
Гөлсылу. Юк, Туган апаларда кунакта булдым.
Нәгыймә. Алайса, минем күршем сине Бакыр бабай бакчасында ялгыш күргәндер инде.

Гөлсылу. Миңа анда ни калган? Икенче юлы күзен ачып карасын. (Сандыгын ачып.) Нәгыймә абыстай, сиңа бүләк әзерләп куйган идем. Мә, бу күлмәклекне алып куй әле. Беркөнне бу йөзегемә дә кызыгып караган идең. Аны да сиңа бүләк итәм. (Салып, карчыкка бирә.) Кара, таман гына булды үзе. (Читкә.) Иң яраткан йөзегем иде.

Нәгыймә. И-и, бигрәкләр дә зурладың инде. Алланың рәхмәте яусын үзеңә. 

Саквояж тоткан Сираҗи керә. Гөлсылу йөгереп барып ирен кочаклый.

Сираҗи. Чү-чү, аяктан егасың ич. Исән-сау тордыгызмы? 
Гөлсылу. Сагынып беттем, җаным. 

Нәгыймә (читкә). Саргаеплар калдың шул инде.
Сираҗи. Синең хәлләрең ничек, Нәгыймә абыстай. Нинди яңалыклар алып килдең? Мә, сиңа бераз күчтәнәчем дә бар иде. (Төргәк тоттыра.)
Нәгыймә. Рәхмәт, Сираҗи улым. Бай бул. Хәлләр әйбәт, бар да син дигәнчә булды. Ярый, сезгә комачауламыйм. Китим әле, яңадан килермен. (Чыга.)
Сираҗи. Гөлсылу, абыстайдан гарәп сабаклары алдыңмы?
Гөлсылу. Юк. Минем бала-чага укытып йөрисем юк. 

Сираҗи. Кызлар мәктәбе салдырам. Мин сиңа ышанып торган идем, җаным. 
Гөлсылу. Әллә бар акчаңны шул әтрәк-әләм өчен тотмакчы буласыңмы?

Сираҗи. Алай әйтмә. Бистәбездә мәчет белән мәдрәсә дә салдырам әле. 

Гөлсылу. Акчабыз бетсә, ничек яшәрбез?

Сираҗи. Акчабыз, димә, акчаң, диген. Син акча тапмыйсың ич. Сәүдәләр шәп бара, Гөлсылу. Акча бар. Мәкәрҗәдән дә шактый табыш керде. Алып кайткан тауарны да яхшы бәягә алучылар җитәрлек. Булган табышның бер өлешен моннан соң мәктәп-мәдрәсәләр салуга тотармын, дип торам.
Гөлсылу (үртәлеп). Яраткан хатыныңа бүләгең дә юкмы?
Сираҗи. Бар, менә бу шкатулка сиңа. 

Гөлсылу (кәгазь чыгара). Бу нинди кәгазь? (Укый.) Аерылышу кәгазе ич бу. 

Сираҗи. Дөрес. Кайчан да булса гөнаһларың өчен җавап бирү кирәктер ич. Мин аларны исеңә төшереп тормыйм. Барын да җиткереп торалар иде миңа, тик моңарчы берәүгә дә ышанмадым. Бу юлы арттырып та җибәргәнсең икән. Мин синең хыянәтеңне кичерә алмыйм. Син ирекле. Бүген үк чыгып кит.
Гөлсылу. Китәм, мине акчалы кияү таба алмас дисеңме? Табам. Байлыгын читкә тараткан кеше кирәкми миңа. Яшә шунда бай хәерче булып. (Чыга.)
Сираҗи-2 керә.

Сираҗи-2. Афәрин, Сираҗи. Әллә кайчан шулай кирәк иде. Күңелең тынычландымы? Син дөрес юлда. Яңа тормыш башлыйсың. Мәктәпләр, басмаханәләр төзетерсең. Татар халкы сине бик тиз таныр. Алдынгы фикерле Казан байлары белән аралаша башлагач, өр-яңадан туган кебек булырсың әле. Мин сиңа ялгышырга ирек бирмәм. Яныңа килгәләп йөрермен. Ярый, мин китим инде. (Чыга.)
Эпилог
Сираҗи өендә исәп-хисап эше белән шөгыльләнеп утыра. 
Сираҗи. Тәк, тәк. Унбиш меңен хәйрия фондына бирәм, калганына тауар алып кайтам, биш меңен шифаханәгә тапшырырга булыр. (Сәгатен алып карый.) Театрга барыр вакыт җитеп килә икән. Бүген анда Галимә мөгаллимә белән очрашам. Бик яхшылап сөйләшергә булыр. Өйләнешергә ул каршы түгел шикелле. Гайникамал, бирегә кереп чык әле.
Гайникамал. Нәрсә, бай абзый, өстәл әзерлимме?

Сираҗи. Рәхмәт, кирәк түгел. Минем өс киемнәремне әзерләдеңме? 

Гайникамал. Әзерләдем. Театр билетын кесәгезгә тыгып куйдым.

Сираҗи. Яхшы. Башка эш юк. Мин биргән китапны укып бетерергә тырыш.

Гайникамал. Ярый. (Чыга.)

Сиздермәстән Сираҗи-2 килеп керә. Кулында гәҗит. 

Сираҗи-2. Күрәм, эшләрең шәп бара. Бүгенге гәҗитне алдыңмы әле?

Сираҗи. Күптән күренгәнең юк иде. Нинди хәбәр китердең?

Сираҗи-2. Мә, укы.

Сираҗи (укый). Казан бае Сираҗетдин Туктагаев бистә мәдрәсәсен төзетеп бетерүгә, шәкертләр өчен тулай торак салдыра башлады. 

Сираҗи-2. Әйттем ич мин сиңа. Күр менә: исемеңне гәҗитләргә язалар. Казан халкы сине яхшы белә. Син хәзер бәлеш ашап, кунактан кунакка йөрүче Сираҗи түгел инде, ә Казанның хөрмәтле кешесе. Әйдә, театрга киттек. Тамаша башланырга вакыт күп калмады.
Сираҗи. Әйдә. (Чыгалар.)

